
La Mesa del Parlament, en la sessió tinguda el 25 de març de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’horaris comercials i de mesures per a determinades activitats de promoció, aprovada pel Ple del Parlament en la sessió del 12 de febrer de 2014:
«Lei d’oraris comerciaus e de mesures entà determinades activitats de promocion
Preambul
I
Aguesta lei vò preservar eth modèl comerciau catalan, eth dret des trabalhadors autonòms e salariadi deth comèrç ara conciliacion dera vida laborau e familhau, e eth dret des ciutadans a disposar d’ua aufèrta diversificada en un entorn de proximitat e, en tant que consumidors, a disposar de referéncies clares e veraies sus es caracteristiques e era procedéncia des productes que les son aufridi en rebaishes o ena modalitat de venta d'excedents (o outlets).
Eth comèrç urban de proximitat se caracterize per equilibri entre es diferenti formats deth comèrç detalhaire sus era basa d’ua importanta preséncia dera petita e mejana empresa comerciau en teishut urban e exercís ua foncion sociau fòrça importanta.
D’ua banda, eth comèrç urban de proximitat ei un element essenciau ena configuracion deth territòri e dera fesomia des pòbles, es ciutats e es barris de Catalonha. Dera auta, garantís eth provediment des persones, mès que mès des que, per edat o per d’autes circonstàncies, an dificultats de mobilitat.
Atau, donques, eth comèrç urban de proximitat constituís un des maxims exponents deth nòste estil de vida e ven er èish vertebrador des nòstes ciutats. Les hè mès umanes e mès relacionaus. Les presèrve dera desertizacion e les hè mès segures.
Eth comèrç urban de proximitat, integrat majoritàriament per empreses petites e mejanes, complís tanben ua foncion economica importanta, atengut qu'ei hònt de trabalh autonòm e garantida dera redistribucion dera renda que genère era activitat comerciau.
En aguest contèxt, era regulacion des oraris comerciaus e era preservacion dera claretat e era transparéncia enes activitats de promocion de ventes se fondamenten ena volontat d'emparament der entorn urban e des consumidors, que son objectius exprèssament arreconeishudi coma arrasons imperioses d’interès generau pera jurisprudéncia deth Tribunau de Justícia dera Union Europèa e pera Directiva 2006/123/CE, de servicis en mercat interior.
Addicionaument, cau remercar era importància dera regulacion des oraris comerciaus entara conciliacion dera vida laborau e familhau des persones que trabalhen en comèrç ath detalh. En aguest sens, cau arrebrembar qu'era Resolucion deth Parlament Europèu, de 12 de deseme de 1996, sus eth trabalh dominicau, demanaue as estats membres que prestèssen era atencion deguda as tradicions culturaus, sociaus e religioses, e tanben as besonhs familhaus des ciutadans, e qu'arreconeishessen eth caractèr especiau deth dimenge coma dia de repaus. En aguest sens, les demanaue qu'ajustèssen era normativa de dubertura des comèrci ara normativa sus temps de trabalh des trabalhadors salariadi devèrs eth repaus dominicau.
Eth Parlament de Catalonha a d’exercir es competéncies que li autrege er Estatut d’autonomia en matèria de comèrç interior e, donques, a d’adoptar es mesures d’organizacion de besonh entà preservar eth comèrç catalan e es drets des trabalhadors deth sector. Catalonha non se pòt perméter es efèctes irreparables que comportarie era manca d’ua regulacion adequada enes matèries que tracte aguesta lei.
II
Aguesta lei conten, ena part dispositiva, dètz-e-sèt articles acorropadi en tres títols, e ena part finau, es disposicions que la complèten.
Eth títol I, que conten es articles der 1 ath 14, establís era regulacion der orari comerciau generau e es casi d'exclusion d'aguest orari. Tanben regule es critèris e eth procediment entara determinacion d'un municipi coma zòna toristica. Fin finau, establís era tipificacion des infraccions relatives ath regim d'oraris comerciaus, era graduacion des sancions e es organs qu’an d’exercir era potestat sancionadora, qu'en foncion dera gravetat correspon as ajuntaments o ath Govèrn.
Eth títol II, dedicat as mesures en matèria d'activitats de promocion, conten es articles 15 e 16. Aguesti articles establissen, respectivament, era regulacion dera venta d'excedents de produccion o de sason e era regulacion dera venta en rebaishes, damb er objectiu de hèr compatibles aguestes activitats de promocion comerciau damb es drets des consumidors, que cau protegir.
Eth títol III, damb un solet article, eth 17, dedicat ara regulacion des infraccions, modifique er article 45 deth tèxte rehonut aprovat peth Decrèt legislatiu 1/1993, de 9 de març, sus comèrç interior, ena redaccion establida peth Decrèt lei 4/2012, de 30 d'octobre, de mesures en matèria d'oraris comerciaus e determinades activitats de promocion, qu'era presenta lei abolís.
Fin finau, era lei conten ua disposicion addicionau, tres disposicions transitòries, ua disposicion derogatòria e cinc disposicions finaus.

Títol I. Oraris comerciaus 
Article 1. Orari generau
1. Es establiments comerciaus pòden establir liurament er orari dera sua activitat, sens perjudici dera legislacion laborau e es condicions e drets des trabalhadors.
2. Maugrat tot çò qu'establís er apartat 1, es establiments comerciaus de venta ath public de mercaderies pòden establir er orari comerciau dera sua activitat en tot tier en compde eth següent:
a) Es establiments comerciaus non pòden demorar dubèrti, ne amiar a tèrme cap activitat de venta entre es 22 h e es 7 h. Es dies 24 e 31 de deseme an d’auançar er orari de barrament as 20 h, coma fòrça tard.
b) Eth nombre d’ores jornalières en qué es establiments comerciaus pòden demorar dauridi ei de dotze, coma maxim, tant es dies de trabalh coma es festius autorizadi.
c) Eth nombre de dimenges e festius en qué pòden demorar dauridi es establiments comerciaus ei de ueit ar an. Cada ajuntament a de fixar dus festius mès entath sòn encastre territoriau municipau, qu’an de comunicar cossent damb çò qu'establisque ua orde deth departament competent en matèria de comèrç.
d) Es establiments comerciaus an de demorar barradi damb caractèr generau es dies 1 e 6 de gèr, eth dimenge e eth deluns de Pasca, er 1 de mai, eth 24 de junh, er 11 de seteme e es dies 25 e 26 de deseme. Tanben an de demorar barradi eth 23 de junh se s’escatz en dimenge.
3. Es comerçants, laguens deth marc establit per apartat 2, pòden fixar liurament era distribucion der orari generau pendent es dies de trabalh dera setmana, e tanben er orari correspondent as dimenges e festius d’activitat autorizada.
4. Eth departament competent en matèria de comèrç pòt autorizar era modificacion dera franja orària establida pera letra a der apartat 2 entàs establiments plaçadi en ua zòna determinada o entà tot un tèrme municipau, damb era sollicitud motivada prealabla der ajuntament correspondent, qu'a d’aportar era delimitacion dera zòna afectada, se s’escatz, e er informe deth conselh comarcau, tostemp qu'era modificacion non compòrte er increment deth temps setmanau autorizat de dubertura es dies de trabalh.
5. Es ajuntaments pòden sollicitar modificacions der orari comerciau generau quate còps ar an, coma maxim. Cada modificacion pòt includir un cambiament en orari comerciau per un maxim de dus dies de trabalh consecutius.

Article 2. Exclusions der orari comerciau generau
1. Es limitacions establides per article 1 non afècten es casi següents: 
a) Es establiments dedicadi essenciaument ara venta de productes de pastisseria, comèrci de bonhetes, pan, plats premanidi, premsa, flors e plantes, e es botigues a man (o botigues de convenença).
b) Es establiments installadi en punts frontalèrs e es que solament son accessibles des der interior des estacions e mieis de transpòrt terrèstre, maritim e aerian.
c) Era venta de combustibles e carburants, sense qu'aguesta excepcion afècte es establiments comerciaus annèxi as gasolinères levat que se limiten, essenciaument, ara venta de recambis e d'auti productes complementaris dera automocion.
d) Es establiments plaçadi en municipis toristics, d’acòrd damb çò qu'establís er article 3.
e) Es establiments plaçadi en entorn immediat des mercats de mercadèrs, que pòden daurir pendent eth madeish orari en qué se hè eth mercat.
Es ajuntaments, damb era delimitacion prealabla der airau correspondent, pòden autorizar era dubertura d’aguesti establiments, e era autorizacion acordada s’a de comunicar ath departament competent en matèria de comèrç.
f) Es farmacies, que se regissen pera sua normativa especifica.
g) Es establiments comerciaus integradi en recintes d’afluéncia toristica, coma musèus, exposicions, monuments, centres recreatius toristics, parcs d’atraccions o tematics, es quaus son dirèctament restacadi peth producte comercializat.
h) Es establiments comerciaus integradi en establiments otelèrs tostemp qu’era activitat que s’i amie a tèrme age caractèr permanent e non s’i pogue accedir dirèctament des deth carrèr. Non s’includissen en aguest cas es activitats comerciaus ocasionaus hètes en sales d’otèls, de restaurants, recintes heiraus e similars abiletadi ad aguest efècte, que se regissen per çò qu’establís er article 1.
i) Es establiments comerciaus, de venta personalizada o en regim d’autoservici, es titulars que ne siguen petites o mejanes empreses que non apertenguen a grops empresariaus, tostemp qu'era superfícia de venta non supère es 150 m² e agen ua aufèrta orientada essenciaument a productes de crompa quotidiana d’alimentacion. Aguesta excepcion se pòt hèr extensiva, per un periòde de sies mesi, coma maxim, as establiments dera madeisha dimension e activitat que passen a èster dirèctament geridi per empreses franquiciadores petites, mejanes o granes coma conseqüéncia deth cessament deth sòn franquiciat qu'age era consideracion de petita o mejana empresa non apertenenta a un grop empresariau.
j) Es establiments comerciaus, de venta personalizada o en regim d’autoservici, es titulars que ne siguen petites o mejanes empreses que non apertenguen a grops o cadees de distribucion ne opèren jos eth madeish nòm comerciau, plaçadi en municipis de mens de 5.000 abitants, tostemp qu'era superfícia de venta non supère es 150 m², damb era autorizacion prealabla deth plen municipau e era comunicacion der Ajuntament ath departament competent en matèria de comèrç.
k) Es establiments dedicadi essenciaument e de manèra abituau ara venta de productes pirotecnics, que pòden demorar dauridi ath public, ath delà des dies de trabalh, toti es dimenges e festius deth mes de junh pendent un maxim de dotze ores laguens dera franja orària comprenuda entre es 7 h e es 22 h.
l) Es establiments comerciaus dedicadi essenciaument ara venta de productes culturaus o de léser, damb ua superfícia de venta que non supère es 300 m², es titulars que ne siguen petites o mejanes empreses que non apertenguen a grops empresariaus. Aguesta excepcion se pòt hèr extensiva, per un periòde de sies mesi, coma maxim, as establiments dera madeisha dimension e activitat que passen a èster dirèctament geridi per empreses franquiciadores petites, mejanes o granes coma conseqüéncia deth cessament deth sòn franquiciat qu'age era consideracion de petita o mejana empresa non apertenenta a un grop empresariau.
Mejançant ua orde deth conselhèr deth departament competent en matèria de comèrç s’a d’establir era relacion d’activitats comerciaus e es requisits entara aplicacion dera excepcion qu'establís aguesta letra.
2. As efèctes de çò qu’establís aguesta lei, se compren per  botiga a man (o botiga de convenença) er establiment comerciau era superfícia de venta deth quau non supère es 500 mètres quarradi e que distribuís era aufèrta de manèra similara entre toti es grops d’articles següents: libres, jornaus e revistes; productes d’alimentacion; discs e vidèos; joguets, regals e articles diuèrsi. Aguesti establiments an de demorar dauridi ath public, aumens, dètz-e-ueit ores ath dia pendent tot er an, sens perjudici deth compliment de çò qu’establís er apartat 3.
3. Es establiments plaçadi en municipis toristics, es botigues a man (o botigues de convenença) e es establiments a que’n hèn referéncia es letres i e l der apartat 1 an d’auançar tanben er orari de barrament as 20 h, coma fòrça tard, es dies 24 e 31 de deseme, e an de demorar barradi es dies 1 de gèr e 25 de deseme.
4. Per arrasons d’orde public, es ajuntaments pòden acordar era obligatorietat de barrament en orari nocturn d’establiments que pretenen acuelher-se a quinsevolhe des causes d’exclusion der orari generau establides per aguest article, damb era comunicacion correspondenta ath departament competent en matèria de comèrç.

Article 3. Determinacion des municipis toristics
1. As efèctes de çò qu’establís aguesta lei, se compren per  municipi toristic, eth municipi a on, per afluéncia sasoèra, era mejana ponderada annau de poblacion ei superiora ath nombre de residents e a on eth nombre de lotjaments toristics e dusaus residéncies ei superior ath nombre d’abitatges de residéncia primària, o qu'ei un lòc damb grana afluéncia de visitants per motius toristics.
2. Era determinacion d’un municipi coma zòna toristica ven dada peth periòde d’afluéncia reau en foncion deth perfil toristic deth municipi, ei a díder, pendent eth periòde sasoèr der an en qu’eth municipi incremente era mejana ponderada annau de poblacion, segons aquerò qu'establís er apartat 1.
3. Entà determinar es municipis toristics exceptuadi deth regim generau, cau era prepausa motivada qu'a d’aprovar eth plen der ajuntament dirèctament afectat o er organ en qui delegue, e qu'a d’especificar s’era exclusion se demane entara totalitat deth municipi o solament entà ua part, e indicar eth periòde der an que se circumscritz era sollicitud, era franja orària de dubertura jornalièra sollicitada e eth periòde de vigéncia dera exclusion, que non pòt èster superiora a ueit ans, e a quina s’an de júnher es informes següents: 
a) Informe dera cramba de comèrç der encastre territoriau afectat.
b) Informe des entitats patronaus mès representatives deth sector deth comèrç, e tanben des associacions o agropacions de comerçants ath detalh mès representatives deth sector comerciau deth municipi.
c) Informe des agropacions mès representatives de consumidors e usatgèrs, en encastre territoriau afectat.
d) Informe des organizacions sindicaus mès representatives en encastre territoriau afectat.
e) Informe deth conselh comarcau.
4. Eth departament competent en matèria de comèrç ei er organ competent entà aprovar o denegar era prepausa a qué se referís er apartat 3 e, se s’escatz, modificar-la enes tèrmes oportuns, damb er informe prealable deth departament competent en matèria de torisme.
5. Era prepausa a qué se referís er apartat 3 se considère aprovada se non s’a dictat resolucion exprèssa en termini de tres mesi, a compdar dera sua presentacion, amassa damb tota era documentacion preceptiva.
6. Era condicion de municipi toristic pòt èster prorogada successivament, mejançant ua declaracion responsabla, tostemp que contunhen en vigor es requisits que determinèren era qualificacion de municipi toristic a efèctes d’oraris comerciaus e se declare atau. Era durada de cada prorròga non pòt èster superiora ara deth periòde de vigéncia iniciau.
7. En cas que se denègue era prorròga dera condicion de municipi toristic, s’er ajuntament afectat acredite qu'era pèrta d'aguesta condicion compòrte ua pèrta significativa de lòcs de trabalh en municipi o d’ingrèssi tributaris dera corporacion municipau, era dita condicion se pòt prorogar enquia un termini maxim de dus ans.

Article 4. Visibilitat der orari comerciau
Es establiments comerciaus an d’exposar er orari adoptat de manera qu'era informacion sigue visibla ath public, quitament damb er establiment barrat.

Article 5. Tipificacion des infraccions
Es infraccions deth regim d’oraris comerciaus que tipifique aguesta lei son es següentes: 
a) Era dubertura der establiment comerciau en orari o en periòde non autorizat.
b) Er incompliment deth temps maxim de dubertura der establiment comerciau.
c) Era dubertura der establiment comerciau en dimenge o dia festiu non includit en calendari annau.
d) Era manca d’exposicion der orari de dubertura der establiment comerciau de manèra visibla ath public, quitament damb er establiment barrat.

Article 6. Classament des infraccions
Es infraccions tipificades per aguesta lei se classifiquen en leugères, grèus o fòrça grèus en foncion des critèris establidi pes articles 7, 8 e 9.

Article 7. Infraccions leugères
Son infraccions leugères es tipificades per article 5, tostemp que non se poguen qualificar de grèus o de fòrça grèus segons aquerò qu'establissen es articles 8 e 9.

Article 8. Infraccions grèus
Son infraccions grèus: 
a) Era reïncidéncia ena comission d’infraccions tipificades pes letres a, b e c der article 5, qualificades de leugères, en un madeish periòde de dus ans.
b) Es infraccions tipificades per article 5 s’era empresa infractora, laguens der airau d’influéncia der establiment, supère era quòta deth dètz per cent en un sector determinat dera activitat comerciau.
c) Es infraccions tipificades per article 5 s’era empresa infractora hè publicitat, per quinsevolhe miei de difusion, dera dubertura non autorizada.

Article 9. Infraccions fòrça grèus
Son infraccions fòrça grèus: 
a) Era reïncidéncia ena comission d’infraccions qualificades de grèus laguens d’un madeish periòde de dus ans, tostemp que non sigue coma conseqüéncia de reïncidéncia ena comission d’infraccions leugères.
b) Es infraccions tipificades per article 5 s’era empresa infractora, laguens der airau d’influéncia der establiment, supère era quòta deth vint per cent en un sector determinat dera activitat comerciau.
Article 10. Sancions
1. Es infraccions tipificades per aguesta lei, damb era instruccion prealabla der expedient administratiu correspondent, son sancionades mejançant era aplicacion des multes següentes: 
a) Es infraccions leugères, damb ua multa d'enquia 20.000 èuros.
b) Es infraccions grèus, damb ua multa d’entre 20.001 e 300.000 èuros.
c) Es infraccions fòrça grèus, damb ua multa d’entre 300.001 e 600.000 èuros.
2. Entà graduar er impòrt dera sancion, cau tier en compde: 
a) Era superfícia de venta der establiment.
b) Era apertenença a ua grana empresa o grop empresariau.
c) Eth volum de ventes.
d) Era quantia deth benefici illicit obtengut coma conseqüéncia dera accion infractora.
e) Eth grad d’intencionalitat dera infraccion.
f) Eth termini de temps pendent eth quau s’a estat cometent era infraccion.
g) Era reïncidéncia.
3. S’era empresa o eth grop d’empreses a que aperten er establiment supère eth vint per cent dera quòta de mercat en conjunt de Catalonha, s’a d’aplicar era sancion correspondenta en grad maxim.

Article 11. Reïncidéncia
As efèctes de çò que s’establís damb relacion as infraccions regulades per aguest títol, se considère que i a reïncidéncia se, en cométer ua infraccion, eth responsable a estat sancionat anteriorament mejançant ua resolucion administrativa fèrma. Non se considèren es antecedents infractors cancelladi.

Article 12. Cancellacion d’antecedents
1. Se considèren cancelladi es antecedents infractors quan an transcorrut: 
a) Dus ans, enes infraccions leugères.
b) Tres ans, enes infraccions grèus.
c) Cinc ans, enes infraccions fòrça grèus.
2. Es terminis establidi per apartat 1 comencen a compdar de londeman deth dia quan age vengut fèrma era resolucion sancionadora.



Article 13. Inspeccion, procediment e organs sancionadors
1. Es ajuntaments an d’exercir es facultats d’inspeccion e instruccion deth procediment qu'establís aguesta lei, damb caractèr generau. Devèrs era potestat sancionadora des ajuntaments, correspon ar organ competent d'imposar sancions enquiath limit de 20.000 èuros.
2. Correspon ath departament competent en matèria de comèrç era imposicion de sancions pera comission d’infraccions leugères e grèus.
3. Correspon ath Govèrn era imposicion de sancions pera comission d’infraccions fòrça grèus.

Article 14. Multes coercitives
Es ajuntaments e eth departament competent en matèria de comèrç pòden imposar multes coercitives enquia un limit de 6.000 èuros.

Títol II. Mesures en matèria d’activitats de promocion
Article 15. Establiments especializadi ena venta d’excedents o outlets
1. Era venta especializada d’excedents de produccion o de sason, d’estòcs pròpris o alièni, se pòt amiar a tèrme en establiments de caractèr permanent, dedicadi exclusivament ad aguesta activitat, enes parades des mercats de mercadèrs o en espacis degudament diferenciadi e senhalizadi laguens d’un establiment comerciau, tostemp que non supèren eth 20% deth totau dera superfícia de venta.
2. Es establiments dedicadi de manèra exclusiva ara venta d’excedents de produccion o de sason pòden aufrir tota sòrta de rèstes, tant se provien d’autes empreses ath detalh, d’empreses majoristes o d'excedents de produccion de fabricants dera Union Europèa, ath delà des procedenti dera madeisha empresa, tostemp que poguen acreditar qu'an hèt part der estòc d’un venedor dera Union Europèa, pendent un periòde minim de sies mesi, o que provenguen d'excedents de produccion dirèctament d’un fabricant dera Union Europèa.
3. Solament es establiments de caractèr permanent, dedicadi exclusivament ara venta d’excedents de produccion o de sason, o es parades des mercats de mercadèrs pòden utilizar, ena plancarda exteriora a on figure eth nòm der establiment o era parada, era denominacion botiga d'excedents o outlet, o ben, alternativament o complementàriament damb aguesta, quinsevolhe auta que servisque entà identificar aguesta activitat. En quinsevolhe cas, era utilizacion dera denominacion botiga d'excedents o outlet, o quinsevolhe auta que servisque entà identificar aguesta activitat, rèste reservada as establiments dedicadi exclusivament ara venta d’excedents de produccion o de sason e as parades des mercats de mercadèrs e non pòt èster utilizada per cap aute establiment que non amasse toti es requisits materiaus e formaus establidi entad aguesti tipes d’establiments o parades.
4. Es prètzi des productes aufridi enes establiments que’n hè referéncia aguest article an d’èster inferiors ath prètz de venta enes circuits comerciaus convencionaus e pòden èster redusidi successivament dempús deth moment en qué se meten ara venta, mès en cap cas non pòden èster incrementadi de nau.
5. Es establiments dedicadi exclusivament ara venta d’excedents de produccion o de sason non pòden hèr venta en rebaishes.
6. Enes establiments que’n hè referència aguest article non se pòden véner productes fabricadi exprèssament entà èster distribuïdi en aguest tipe d’establiments.

Article 16. Venta en rebaishes
1. Se considèren ventes en rebaishes es promocions qu'an per objècte dar gessuda as estòcs pròpris dera empresa mejançant ua reduccion des prètzi aplicadi anteriorament sus es madeishi productes.
2. Quan era activitat de venta promocionau age es caracteristiques pròpries des rebaishes, descrites en apartat 1, s’a d’amiar a tèrme tostemp jos era denominacion «rebaishes», exprimida, aumens, en catalan. Era anóncia de «rebaishes» non ei compatibla damb cap auta anóncia que genère confusion en public sus era modalitat de venta efectivament practicada.
3. Non se pòden destinar ara venta en rebaishes es productes que non agen estat metudi ara venta damb anterioritat, a prètz ordinari, en madeish establiment, pendent un mes, aumens, just abans dera data d’inici d’aguesta modalitat de venta.
4. Non se pòden véner en rebaishes productes defectuosi, deterioradi o desaparelhadi, ne productes que presenten quinsevolhe mancança damb relacion ath madeish producte originau metut ara venta, o productes que se considèren manifèstament obsolèts.
5. Correspon ath comerciant considerar qu'un producte a devengut manifèstament obsolèt. Ei un requisit indispensable qu'aguest producte age format part deth sòn estòc pendent un minim de sies mesi e amasse quinsevolhe auta circonstància que hèsque evidenta aguesta situacion.
6. Es productes que non son consideradi manifèstament obsolèts mès qu'an format part der estòc dera empresa venedora pendent un minim de sies mesi, immediatament anteriors ar inici dera venta en rebaishes, se pòden aufrir en aguesta modalitat de venta sense que les afècte era proïbicion dera venta a pèrta.
7. Non se pòden destinar ara venta en rebaishes es productes qu'an estat objècte de bèra activitat de promocion en madeish establiment laguens deth terme d’un mes immediatament anterior ara data d’inici deth periòde legau de rebaishes. Era eventuau reduccion deth prètz des productes rebaishadi s’a de hèr en tot tier en compde çò qu'establís er article 211-11 dera Lei 22/2010, de 20 de junhsèga, deth Còdi de consum.
8. Non se pòden destinar ara venta en rebaishes es unitats d’un producte aquerit damb aguesta fin. As efèctes d’aguesta proïbicion, se compren qu'es unitats d’un producte an estat aquerides per èster metudes ara venta dirèctament pendent es rebaishes quan non formauen part der estòc, plaçat en quinsevolhe estat membre dera Union Europèa, deth comerciant, damb ua anticipacion minima d’un mes anterior ar inici deth periòde legau de rebaishes.
9. S'eth comerciant hè compatibla era venta en rebaishes damb ua auta activitat de promocion de ventes, ac a de hèr en espacis clarament diferenciadi e degudament senhalizadi. Cadua des activitats de promocion de ventes que se practique simultanèament a de complir tostemp es requisits que li siguen exigibles legaument.
10. Era venta en rebaishes se pòt amiar a tèrme, a critèri de cada comerciant e pendent eth termini qu'aguest considère convenent, enes periòdes sasoèrs següents: 
a) Periòde sasoèr d’iuèrn: deth 7 de gèr ath 6 de març, ambdús includidi.
b) Periòde sasoèr d’estiu: der 1 de junhsèga ath 31 d’agost, ambdús includidi.
Títol III. Modificacion deth tèxte rehonut sus comèrç interior
Article 17. Modificacion der article 45 deth tèxte rehonut aprovat peth Decrèt legislatiu 1/1993, sus comèrç interior
Se modifique er article 45 deth tèxte rehonut des precèptes dera Lei 1/1983, de 18 de hereuèr, e era Lei 23/1991, deth 29 de noveme, aprovada peth Decrèt legislatiu 1/1993, de 9 de març, sus comèrç interior, que rèste redigit dera manèra següenta:
«Article 45. Infraccions
»Son infraccions de çò qu’establís aguesta lei: 
»a) Devèrs er exercici dera activitat comerciau: 
»1. Er exercici simultani des activitats de venta en gròs e ath detalh, damb er incompliment de çò qu’establís er article 2.4.
»2. Er incompliment des condicions o des requisits administratius qu'establís er article 3.
»3. Era realizacion dera activitat comerciau e era prestacion de servicis sense es condicions legaument establides entà exercir-les, tant se s'amien a tèrme damb aucupacion d’espacis de titolaritat publica coma d’espacis de titolaritat privada. Tanben son responsables dera infraccion es persones que i participen, que contribuïssen a cometer-la o que ne faciliten era comission, e tanben es persones qu'aquerissen es bens o es servicis aufridi.
»b) En matèria de prètzi. Quinsevolhe incompliment dera regulacion de prètzi qu'establissen es articles 7 e 8.
»c) Devèrs era venta non sedentària:
»1. Era venta practicada dehòra des perimètres o endrets autorizadi o ben damb era transgression des dies e es oraris establidi pera normativa.
»2. Era venta practicada per quinsevolhe persona non autorizada o per comerçants que non acomplisquen es requisits qu'establissen aguesta lei, es reglaments o es ordenances reguladores.
»3. Era venta practicada en lòcs que non amassen es condicions qu'establissen aguest tèxte, es reglaments o es ordenances reguladores.
»4. Era venta practicada sense exibir era autorizacion correspondenta de manèra visibla e permanenta ena parada de venta.
»5. Er incompliment des requisits entar exercici dera venta en veïculs  tenda.
»d) Devèrs era venta domiciliària:
»1. Era venta practicada per empreses o comerçants que non amassen es requisits administratius exigidi.
»2. Era venta practicada mejançant aufèrtes enganhoses.
»3. Era manca d’exibicion ath consumidor dera documentacion acreditativa dera empresa e dera gamma de productes qu'aufrís.
»e) Devèrs era venta a distància:
»1. Er incompliment des condicions e es requisits entà exercir-la.
»2. Era remanada de productes o servicis non sollicitadi prealablament peth receptor e era remanada d’aufèrtes non sollicitades, s'aguestes compòrten despenses entath receptor.
»f) Devèrs era venta automatica, er incompliment des condicions e es requisits qu'establís era normativa en vigor entà exercir-la.
»g) Devèrs era venta en cadea o en piramide, er assag d’utilizar era mediacion deth consumidor o era practicada damb aguesta tactica.
»h) Devèrs era venta en rebaishes, era practicada damb er incompliment des requisits establidi pera normativa en vigor.
»i) Devèrs era venta en liquidacion, era practicada damb er incompliment des requisits establidi pera normativa en vigor.
»j) Devèrs era venta de saldes, era practicada damb er incompliment des requisits establidi pera normativa en vigor.
»k) Devèrs era venta d’excedents o outlets en establiments especializadi, er incompliment des condicions establides pera normativa en vigor entar exercici d’aguesta venta.
»l) Devèrs es aufèrtes de prèmis o presents, es practicades en quinsevolhe tipe de venta damb er incompliment des requisits establidi pera normativa en vigor.»


Disposicion addicionau. Calendari de dimenges e festius damb dubertura comerciau autorizada
1. Eth departament competent en matèria de comèrç, damb era audiéncia prealabla deth Conselh Assessor dera Generalitat en matèria de Comèrç, a d’establir, mejançant ua orde, eth calendari des dimenges e festius en qué pòden daurir es establiments comerciaus.
2. Eth departament competent en matèria de comèrç a d’establir era dubertura en un dia festiu se se produsís era coïncidéncia de dus o mès dies festius de caractèr generau consecutiu, lheuat de quan i concorre bèra ua des dates que’n hè referéncia era letra d der article 1.2.
3. Era orde deth departament competent en matèria de comèrç per quina s’establís eth calendari des dimenges e festius damb dubertura comerciau autorizada pòt autrejar as ajuntaments era possibilitat de substitucion de dates d’aguest calendari. Era modificacion se pòt sollicitar entà tot eth municipi o solament entà ua part, degudament delimitada, quan en aguesta se celèbre un eveniment que genère ua grana atraccion de visitants.
4. Es ajuntaments pòden establir ua taxa entà corbir es despenses addicionaus en servicis municipaus derivades dera dubertura d’establiments comerciaus en dies festius.

Disposicions transitòries

Prumèra. Escandilhament des excepcions derivades dera qualificacion de municipi toristic
Es excepcions en matèria d’oraris comerciaus derivades dera qualificacion de municipi toristic as efèctes d’oraris comerciaus que son en vigor en moment dera entrada en vigor d’aguesta lei s’extinguissen en termini fixat pera resolucion d’autrejament dera excepcion o, se non s’i especifique cap termini, ath cap de ueit ans a compdar dera data d’entrada en vigor d’aguesta lei.

Dusau. Comunicacion des festius addicionaus hèta pes ajuntaments
Mentre eth departament competent en matèria de comèrç non dicte era orde a que’n hè referència era letra c der article 1.2, es ajuntaments an de  comunicar es dus dies festius addicionaus as ueit de dubertura autorizada en tota Catalonha, que’n hè referéncia era dita letra, ara direccion generau competenta en matèria de comèrç abans deth darrèr dia deth mes de hereuèr de cada an. Entà determinar es dates d'aguesti dus dies addicionaus, es ajuntaments an de tier en compde çò qu'establís  era letra d der article 1.2.

Tresau. Vigéncia deth calendari dera Orde EMO/377/2012, de 16 de noveme, per quina s’establís eth calendari de dubertura des establiments comerciaus en dimenge e dies festius entàs ans 2013, 2014 e 2015
Se manten era vigéncia deth calendari establit per article 1 dera Orde EMO/377/2012, de 16 de noveme, entàs ans 2014 e 2015, ar efècte de determinar es ueit dies festius que’n hè referéncia era letra c der article 1.2. Es ajuntaments an de comunicar es dus dies festius addicionaus de dubertura cossent damb çò qu'establís era disposicion transitòria dusau.

Disposicion derogatòria
1. A compdar dera entrada en vigor d’aguesta lei rèsten abolides totes es nòrmes de reng parièr o inferior que la contradiguen o s’i opausen.
2. S'abolís eth Decrèt lei 4/2012, de 30 d’octobre, de mesures en matèria d’oraris comerciaus e determinades activitats de promocion.
3. S'abolís era disposicion addicionau dera Lei 9/2011, de 29 de deseme, de promocion dera activitat economica.

Disposicions finaus
Prumèra. Venta de productes culturaus pendent era jornada de Sant Jordi
Sens perjudici de çò qu’establís era letra l der article 2.1 d’aguesta lei, era venta de productes culturaus pendent era jornada de Sant Jordi se regís per çò qu’establís eth Decrèt 118/1995, de 3 d’abriu, sus era venta de productes culturaus ena jornada de Sant Jordi.

Dusau. Competéncia exclusiva en matèria de comèrç interior
Aguesta lei se promulgue d’acòrd damb era competéncia exclusiva en matèria de comèrç interior establida per article 121.1 der Estatut d’autonomia de Catalonha.

Tresau. Caractèr supletòri dera Lei 1/1990
Era Lei 1/1990, de 8 de gèr, sus disciplina deth mercat e de defensa des consumidors e des usatgèrs, ei aplicabla damb caractèr supletòri ad aguesta lei en tot aquerò qu'aguesta non regule exprèssament.

Quatau. Autorizacions ath Govèrn
1. S’autorize ath Govèrn entà que dicte es disposicions de besonh entà aplicar e desplegar aguesta lei.
2. S’autorize ath conselhèr o conselhèra deth departament competent en matèria de comèrç entà que, se s’escatz, modifique es dates que s'includissen laguens des periòdes sasoèrs establidi per article 16.10 d'aguesta lei entara venta en rebaishes.

Cincau. Entrada en vigor
Aguesta lei entre en vigor londeman d'auer estat publicada en Diari Oficial de la Generalitat de Catalunya.»

Palau del Parlament, 25 de març de 2014

El secretari tercer 	La presidenta del Parlament




Josep Rull i Andreu	Núria de Gispert i Català


1

image1.jpg
(I
N

PARLAMENT DE CATALUNYA




